
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

НЭГЭН БҮСГҮЙ

	 

	Хээр талын дээгүүр салхи нисэж, Кавказын уулсыг үлээнэ. Уулсын хяр хөлгийн асар том дарвуул адил үзэгдэх бөгөөд газар дэлхий салхинд урагдсан үүлсийг орхиж, гүн цэнхэр ёроолгүй нүхэн дундуур исгэрэн нүүхэд тэрхүү уулсын сүүдэр газраар зууралдан мөлхөвч тогтон эс чадах ажгуу. 

	Салхинд мод уралдах мэт найгал бургас бут навч найлзуураа сэгсрэн хаях нь нохой ноолуураа сэгсрэх лугаа туйлын адилхан болой. Их тоосон дэгдээд хуурай сэржигнэх, исгэрэх, улих дуун үл тасалдана. Дээр тас шувуу эргэлдэн, цатгалан хэрээд гуаглалдаж, талын хүрэлзгэнэ час час дуугарах чимээ сонстоно. Тэр бүхнийг захирах адил тосгоны овор биетэй ихэмсэг хүмүүс мөн хашхиралдах ажээ. Нүцгэн хээр талаас цайруулсан тарианы алтан шар сүрэл хийсэж, хасгийн тансаг тосгоны дунд бор тоос эргэлдэн, шувууны өд, наранд түлэгдсэн шар навчис хийснэ. 

	Наран яаран үзэгдсэнээ газар дэлхийг хөөж гүйцэх гэсэн шиг түргэнээ далд орох бөгөөд сүүлдээ цуцаж хоцроод тэртээ баруунаа мөн л цаст уулс харагдах манан хүдэн дотор алгуурхан тонгойж хагалсан газар адил хүнд бараан үүлсийн өнгийг улайлгана. 

	Зарим үес тэрхүү нүсэр их үүлэн дотроос Эльбрусийн оргил хийгээд бусад уулсын шовх шовх болор хяр нүдэн гялбам цухуйхыг үзвэл тэдгээр уул үүлийг хорьж тогтоох гэж хичээн зууралдаж байх шиг харагдана. Хязгааргүй уудмын дунд манай газар дэлхий харван явааг тод санахад би ч гэсэн эх болсон энхрий дэлхийнхээ хамт нисэн яваа ажээ гэж бодохоос сэтгэлийн дотор баяр ургаж хачин болно. Мөнх цасанд дарагдсан тэр уулсыг харахад тэр уулсын цаана хязгаар хярхаггүй цэнхэр далай байгаа болов уу? Түүний дотор гаж ондоо гайхамшиг газар буюу аль эсхүл зүгээр хоосон цэнхэр зай байгаа болов уу? Алс холхи арай ядан үзэгдэх тэртээд миний оршин суудаг газар дэлхийн төрлийн үл үзэгдэх олон олон өнгийн бөмбөрцөг эргэлдэн яваа бол уу? гэж бодогдоно. 

	Хээр талд цайруулсан тариа ачсан үхэр тэрэг явна. Ис хөө адил өтгөн хар тоосон дунд даргай эвэртэй хөх шар дугуй нүдээр газар ширтэн яаралгүй хүнд нүсэр алхаж, ачаан дээр нэг хасаг эр хэвтэж явна. Тоосонд дарагдсан бор цамц өмсөж, их үстэй малгай шил рүүгээ даржээ. Наранд нүүр нь харлаад салхинд нүд нь улайжээ. Бас сахал нь хөлс тоос хоёрт ширэлдээд чулуу адил харагдана. Хасаг эр заримдаа тэрэгний өмнө гарч явахад салхи түүний араас үлээж цамцыг нь дэрвүүлэх ба тэр хүн хөтлөн яваа үхэр шигээ ялдам ихэмсэг бөгөөд харц нь нэг адил тэсвэр ухаантай ажээ. 

	Энэ нутгийнхан энэ жил ургац сайн авчээ. Тэр харвал бие чийрэг, гэдэс цатгалан атал хөмсөг атируулан, дуугарч ядна. Бодвол ажилдаа ихэд алжаасан биз... 

	Тосгоны төв дунд таван оройтой улаан тоосгон сүм тэнгэр өөд өлийж, түүний үүдний шатан дээр том хонх өлгөжээ. Цонхны жаазыг шавардаж, шаравтраар будсан нь энэ сүмийг өөх ихтэй тарган махаар нааж хийсэн мэт үзэгдэх ба сүмийн сүүдэр их л гүн хар үзэгдэнэ. Энэ дуганыг Их амгалан тэнгэрт зориулан цатгалан хүмүүс бүтээжээ. 

	Тосгоны дотор цагаан ягаан намхан байшингууд дүгрэглэн харагдах нь цөм сүлжмэл бургасан хашаатай, онгомол хоргой адил зэгсэн дээвэртэй бөгөөд өтгөн их цэцэрлэг модон дотор байх тул тарган тарган эхнэрүүд зогсож байгаа юм шиг үзэгдэнэ. Байшингийн орой дээгүүр мөнгөн цагаан улиангар найгаж, хуайс модон дугуй навчсаа сэгсрэхэд хатсан гишүү мөчир нь харшилдаж, хүүхэд саатуулах тоглоом адил чимээ үүсгэнэ. Өндөр өндөр туулайн бөөр модон харанхуй алгаараа тэнгэр өөд сарвайх нь түргэн түргэн нүүх үүлсийг шүүрэн авах гэж байгаа юм шиг харагдана. Тосгоны эхнэр хүүхнүүд банзлаа өвдөг хүртэл шууж, балтгар чийрэг хөл ил гарган айлаас айлд гүйлдэх нь үзэгдэнэ. Тэд шашны сайн өдөрт бэлдэцгээн, хийх ажил их тул бие биедээ чанга чанга хашхиралдах ба бас бор богширго адил тоосонд хутгалдан, газрын хар шороо атга атгаар авч тэнгэрт цацан наадаж буй олон хүүхдийн зүг чанга чанга үг хэлж байв. 

	Сүмийн хайсны дэргэд гадаа, хатсан улаан шар шарилжин дотор «ажил эрж яваа» хориод хүн хэвтэж байв. Тэд бол зол дайрч санамсаргүй их жаргалыг эдэлж болно гэж мөрөөдөгсөд буюу газар дэлхийн уудам баялагт сэтгэлээ хоосон бэлчээн тэжээсэн залхуучууд буюу хэрэн тэнэж явах сайхан гэдэг сэтгэлд баригдсан тийм «хэнд ч нэмэргүй» улс юм. Тэд «ажил хийх» нэг тосгоноос нөгөөд дамжин явах атал ажил хийх дургүй, гар тосох, хулгай хийх, энэ хоёроос ондоо аргаар гэдсэндээ хоол олж идэх бөгөөд тун аргагүй болбол сая ажил хийх бүлгээ. 

	Маргааш эх дагинын өөд болсон өдөр, баян тосгонуудад шашны сайн өдөр болох тул тэд гар биеийг хөдөлгөлгүй цадталаа ууж идэж болох вий гэж горилон энэ тосгонд иржээ. 

	Тэд цөм төв нутгаас ирсэн «орос» хүмүүс тул өмнөд нутгийн наранд байж сураагүй, нүүр царай нь тас харлан, үс нь ганджээ. Салхин чангарахад тэдний уранхай нооронхой хувцасны тамтаг дэрвэлзэн хийсэх ба тэд бие алжаатал ажил хийвч аж амьдрал бүтэлгүй болоод энд ирсэн номхон шударга улс гэж өөрсдийгөө үзэгдүүлэхийг хичээх ажээ. 

	Их тариа ачсан үхэр тэрэг уухилан хяхнаж, түүний дээр амандаа сүрэл зуусан хасаг эр сууж, тэдний дэргэдүүр өнгөрөн гарахад тэр хүмүүс толгой дохин нэн царайчлан бөхөлзөх боловч хасаг эр заримыг тоомсоргүй хялайн харах ба ер харь нутгийн энэ уранхай хүмүүс хэрхэн нахилзан бөхөлзөж буйг эс тоон жишимгүй өнгөрнө. 

	Тэр хасгийг өнгөрөхөд Тула нутгийн Конёв гэдэг эр бусдаас илүү дор тонгойж нахилзах ажээ. Энэ хүн бол туранхай ясан нүүрэнд нь хааш яаш хар сахал ургасан, нар салхинд цуцал адил түлэгдэн харласан туранхай, хөдөөгийн тариачин эр бөгөөд ямагт ялдам инээвхийлэх хар нүд нь ухархайдаа их л цаана лав шигджээ. 

	Би энэ хүмүүстэй дөнгөж тэр өдөр тааралдаж байгаа боловч Конёвыг урьд таних байлаа. Бид хоёр Курскээс Терек орох замд олон удаа тааралджээ. Энэ бол дандаа олонтой цуг явах дуртай «ханьсаг» хүн атал тун аймхай учир тэгж явдаг бол уу гэж санагдана. Алексин хошууны нэгэн элсэн мухарт шигдсэн өөрийн суудаг гацаанаас ондоо газар хаана ч явсан, 

	— Энэ нутаг үнэхээр баян атал суудаг хүмүүс нь миний сэтгэлд яагаад ч таарахгүй юм. Манай нутгийнхан бол ёстой цагаан санаатай жинхэнэ орос хүмүүс болохоор эндхийн улстай яавч зүйрлэж болохгүй. Энд бол цахиур адил сэтгэл хатуу улс сууна гэж ямагт бат итгэлтэй ярьдаг хүн билээ. 

	Энэ хүн бас аз дайрч гэнэт баяжих сайхан гэж ярих дуртай бөгөөд надад нэг удаа ингэж ярив:

	— Морины таханд чи итгэдэг үү? Би чамд нэг явдал ярья. Ефремов тосгоны нэг тариачин эр явж байтал нэг тах олжээ. Гэтэл түүнээс гурван долоо хоногийн хойно Ефремовт дэлгүүртэй нэг авга ах нь гэр орноороо сүйрч, хамаг өв хөрөнгө нь тэр тариачинд үлдсэн гэнэ! Харав уу? Үгүй чи дуу алдах хэрэггүй, хувь зохиол гэдэг бол хүнийг дандаа хайрлаж, хааяа хааяа хүнийг тэтгэдэг гэж чи мэдэхгүй шүү дээ гэлээ. 

	Ингэж ярихад нь хар хөмсөг нь духан дээрээ гарч, нүд нь аягандаа бүлтрэх шахах тул Конёв өөрийн ярьсанд өөрөө үнэмшихгүй байгаа бол уу гэж санагдана. 

	Конёвын мэхийн ёсолсныг нөгөө хасаг эр тоохгүй өнгөрөхөд хойноос нь харж харж, 

	— Цаджээ. Хүн үзэхгүй байна шүү! Чамд хэлэхэд эндхийн улс тун хуурай сэтгэлтэй улс шүү! гэлээ. 

	Түүний хамт хоёр эмэгтэй явсны нэг нь шил адил нүдтэй баахан алмай маягийн хориод насны намхан тарган хүүхэн байв. Амыг харвал шүд нь үл үзэгдэн инээж байгаа юм шиг атал нарийхан духны дор гөлөрсөн нүдийг нь үзвэл энэ эмэгтэй гэнэт уйлж, галзуу юм шиг бархирч чарлах вий гэж бодогдоно. 

	— Тэр минь намайг танихгүй улстай энд авчирч хаялаа гэж гоморхон ярихдаа ногоовтор шар алчуурын дороос цухуйх онгомол үсээ булцгар хуруугаараа янзлан байв. 

	Монголчуудын нүд шиг онигор нүдтэй, өргөн царайтай, хар хүү нөгөө хүүхний сүвээ рүү ёворч, 

	— Хаяж явлаа гэнэ ээ. Тийм хүн ганц биш... гэхэд сайх хүүхэн цочсон мэт нүдээ ирмэж амаа ангайтал, 

	— Энэ томоогүй улсын үгийг чи битгий дуул... гэж хамт явсан нөгөө эмэгтэй нь их л цовоо тод дуугаар өгүүлжээ. 

	Энэ эмэгтэй бол лав таван насаар эгч бөгөөд их л ондоо царайтай ажээ. Түүний том хар нүд үргэлж гүйлгэнэн харцны байдал бараг минут тутам солигдож байх ба нэгэн үе тосгоны гудам дагуу юм уу тэртээ салхин исгэрэх хээр талын зүг ширтэж байснаа гэнэт гудамжнаа яваа хүмүүсийг түргэн түргэн гүйлгэн харна. Тэгснээ нүдээ онийлгож аль нэг юм санаанд нь орсон бололтой хөөрөн уруулд нь инээмсэглэл тодорч уруу харж нүүрээ нуух бөгөөд дахин тэргүүнээ өргөхийг үзвэл нүд нь жигтэй ондоо ууртай том болж, жирвийсэн хөмсгөө гүнээ атируулан, царайд нь нэн зохилдсон омголтсон уруулаа чанга жимийгээд хурц шулуун хамрын жижигхэн нүхээр агаарыг шуугьтал татаж морь адил амьсгаадна. 

	Хараад байвал хөдөөгийн тариачин хүүхэн биш бол уу гэж санагдана. Хөх банзлын дороос хага хага үсэрсэн тавхай цухуйх нь хөл нүцгэн их явсан биш харагдах ба өсгийг ямагт өргөх нь өндөр өсгийтэй шагайвч өмсөж сурчихсан бол уу гэмээр. Энэ эмэгтэй цагаан судалтай хөх цамц нөхөж суухыг үзвэл зүү барьж дадсан нь илт бөгөөд нар салхинд борлосон бяцхан гар нь тэрхүү үнгэгдэж үрчийсэн бөсийн дээгүүр нэн ч эвлэг түргэн хөдлөх ажээ. Салхин чангарч түүний оёж буйг шувт татан авахыг завдах боловч хүүхэн алдахгүй оёно. Бүдүүн бөсөөр хийсэн цоорхой цамц өмсөж тонгойн суухад нь бага залуу хүүхний хөх адил чийрэг хөх товойх боловч товч нь ихэд сунасныг үзвэл хөхүүл хүүхэдтэй хүүхэн бол уу гэж илт мэдэгдэж байв. Энэ хүүхэн тэр хүмүүсийн дунд байх нь зэв идсэн олон төмрийн хог дотор ганц зүсэм зэс орхисонтой туйлын адилхан харагдах ажгуу. 

	Газар дэлхий дээгүүр дээр доргүй тэнэж явахад надтай тааралдаж байсан ихэнх хүмүүс тоосонд дарагдсан адил билээ. Хүний дотрыг онгойлгож түүний сэтгэлийн гүнд миний мэдэхгүй санаа бодол, миний дуулаагүй үгс байна уу гэж шагайж харах хэрэгцээ юу билээ. Би бол бүх аж амьдралыг дээгүүр сайхан болгохыг хүсэх бөгөөтөл аж амьдрал гэдэг бол дандаа хурц өнцөг, харанхуй нүх мэт хөөрхийлөлтэй үзэгдэх ажээ. Би бол хүний сэтгэлийн харанхуй дотор өөрийн сэтгэлийн галаас жижигхэн оч үсэргэхийг хүсэх ба үсэргэвэл, тэр оч хөлгүй хоосны дотор ул мөргүй алга болдог билээ. 

	Гэтэл энэ эмэгтэй бол хүний сэтгэлд оромгүй юм санаанд оруулах бөгөөд урьд ямар аж амьдрал үзсэн бол гэж сэтгэлдээ тааж бодмоор санагдана. Тэгээд би хүний аж амьдралын аль нэг жирийн явдлыг сэтгэлдээ зохиож, түүнийгээ өөрийн хүсэл найдлагын будгаар гоёж суулаа. Энэ бол хоосон зүйл, түүний төлөө ингэж бодож суух гэдэг надад улам бэрх болно гэж би мэдэвч ийм үзэшгүй муухай аж байдлын үнэн царайг харахад гунигтай байлаа. 

	Овоо их биетэй нэг тариачин эр лүү харж суугаад, 

	— За яах вэ. Явцгаая. Ямар ч гэсэн эрхэм түүнийг гэж байна. Чи бол хулгайчаас зайлахгүй дээ... гэж давирхай шиг зууралдсан өтгөн дуугаар, үгээ зөөж ядан ярьж суухыг үзвэл «о» гэсэн авиа болгоныг их л шулганах нь бүлээн тоостой дагтаршсан замаар хүнд ачаатай үхэр тэрэгний дугуй эргэлдэх адил сонин дуу гарна. 

	Нөгөө булчин шөрмөс болсон залуу хар хүү сохор хүний нүд шиг хорголжин өнгөт нүдээр ногоон алчууртай залуувтар хүүхнийг яг ширтэж, өвсний иш тастан, гутал адил хивж хэвтсэнээ цамцны ханцуйг мөрөндөө хүртэл шууж, тохойгоо нугалан зангирсан булчин үзүүлж. 

	— Чамайг нэг дэлсвэл дуртай юу? гэж гэнэт Конёвоос асуув. Конёв юм бодож сууснаа түүний зэв идсэн маш том жингийн туухай шиг зангидсан нударгыг харж санаа алдаад, 

	— Чи өөрийнхөө дух руу нэг буулгаад аваач, ухаан сууж магадгүй... гэхэд цаадах нь дүрсхийтэл харж, 

	— Би яагаад тэнэг гэж? гэхэд нь

	— Нүүрэн дээр чинь ил байна шүү дээ гэлээ. 

	Нөгөө залуу өвлөг дээрээ сөхрөн суугаад өдөх маягаар, 

	— Байзнаарай! Чи ер намайг яаж мэдэх бил ээ? гэхэд нь, 

	— Танай мужийн захирагчаас би дуулсан юм аа... гэв. 

	Нөгөө залуу Конёвыг гайхан харж, 

	— Тэгвэл аль муж вэ? гэхэд нь

	— Мартсан бол дуугүй бол!

	— Үгүй байз. Би чамайг нэг л дэлсвэл... гэтэл цамц нөхөж суусан хүүхэн даарсан юм шиг дал мөрөө чичрүүлээд, 

	— Нээрэн чи аль нутгийн хүн бэ? гэж эелдгээр асуув. 

	— Би юу? Пензийнх гэж залуу хариулаад яаран явган сууж, — Пензийнх, тэгээд юу гэж? гэхэд нь, 

	— Зүгээр... гэлээ. 

	Гэтэл нөгөө бүр залуу хүүхэн нь жигтэй инээж, 

	— Би бас... гээд

	— Тэгвэл ямар хошуу вэ? гэхэд, 

	— Мөн Пенз хошууных гэж тэр хүүхэн бардам хариулав. 

	Нөгөө залуу галд ээж байгаа адил түүний өмнө явган суугаад, 

	— Манай хот сайхан шүү! Олон гуанз, олон сүмтэй, дандаа чулуун байшинтай... нэг гуанзанд хүмүүс тоглож, ямар л бол ямар дуу дуулуулж байсан даа! гэв. 

	— Тэнэг улс бас наадаж байсан биз гэж Конёвыг аяархан хэлэхийг мань залуу яриандаа болоод олж сонссонгүй, хэлэх үгээ эрж олох мэт нойтон зузаан уруулаа цорвойлгон, 

	— Дандаа чулуун байшин... гэж үглэв. 

	Юм оёж суусан хүүхэн үйлээ орхиж бас, 

	— Хийд бий юү? гэхэд

	— Хийд үү? гэж нөгөө залуу шилээ маажиж дуугүй болсноо, — Хийд байдгийг би яг мэдэхгүй байна. Яагаад гэвэл тэр жилд өлсгөлөнд нэрвэгдсэн улсаар төмөр зам тавиулах ажил хийлгэхэд би нэг удаа хот орсон юм гэлээ. 

	— Ай харла аа! гэж Конёв санаа алдаад босож холдон явав. 

	Сүмийн хайсны ёроолд байгаа энэ хүмүүсийг харахад талын хамхуулыг салхин хийсгэн энд овоолсон мэт бөгөөд тэд цөм салхинд туугдан гэдрэг хийсэхэд бэлхэн байгаа юм шиг харагдана. Гурав нь хэвтэж, зарим нь хувцсаа нөхөж хорхой нядалж, тосгоны айлын цонхон дор очиж гуйж ирсэн хатсан талхаа дуртай дургүй зажлан байв. Тэднийг харахад уйтгартай бөгөөд нөгөө залуугийн үхээнц дорой чалчаа яриаг сонсоход бүр ч гунигтай байв. Эгчмэд хүүхэн хийж буй үйлээс байн байн хараа салгаж нөгөө залууг шохоорхон харж инээвхийлэхэд нь миний зэвүү хүрч би босож Конёвын хойноос очив. 

	Сүмийн хайсны үүдэнд дөрвөн улиангар харуул адил ургажээ. Салхин чангарахад тэр улиангарууд тоос манарах хуурай газрын алс тэртээ татсан хүдэн дотор үзэгдэх цаст өндөр уулын зүг бөхөлзөн найгана. Шаргал нарны алтан туяа цацраад өөгүй тэгш цөл мэт үзэгдэх ба салхин исгэрэх, хатсан өвс сүржигнэх аятай чимээ гарч сэтгэлийг даллана. Конёв нэг улиангар түшиж зогсоод, 

	— Энэ хүүхэн үү? гэж санаашрангуй асуув. 

	— Энэ хаанахын хүүхэн бэ?

	— Рязань нутгийнх гэнэ. Нэр нь Татьяна гэдэг юм. 

	— Чамтай цуг олон хоног явж байна уу?

	— Үгүй чиш! Дөнгөж өнөө өглөө эндээс гучин модны газар тааралдсан юм. Урьд би энэ хүүхнийг Майкопын тэнд Лаб голын хадлан дээр харсан юм. Тэгэхэд сэтгэлтэй хүн нь юм уу, нагац нь юм уу, жагсаалын цэрэг адил үс сахлаа хуссан нэг тариачин эртэй цуг байсан юм. Тэр нь их архичин, зодооч эр гэнэ билээ. Түүнийг гурван долоо хоногт хоёр удаа зодож залхаадаг байжээ. Тэгээд энэ хүүхэн одоо үерхдэг хүүхэнтэйгээ явж байсан юм. Цаад нагац аятай юм нь хударга жолоо зарж уугаад хасаг цэргийн шоронд оржээ... 

	Конёв ингэж ярихдаа уйтгартай бодолд дарагдан газар ширтэж байв. Салхи түүний эрүүний сахал, уранхай хувцсыг гоочлон, малгайг нь хийсгэв. Түүний малгай бол саравчгүй, дотор нь уранхай тул зөвхөн оройвч адил харагдах бөгөөд түүнийгээ өмсөөд байгаа нь эм хүн шиг их л инээдтэй харагддаг билээ. Конёв шүдний завсраар нулимаад, 

	— Гялалзсан, сайхан содон хүүхэн дээ! Харин тэр цаад хавтгай нүүртэй чөтгөртэй наалджээ. Би бол энэ хүүхэнтэй сайхан эгзэг таарсан юм сан, гэтэл цаад уяаны нохой!.. гэхэд нь би, 

	— Чи эхнэртэй гэсэн биз... гэлээ. 

	Конёв эгдүүцсэн мэт намайг хараад буруу харж, 

	— Би эхнэрээ богцондоо авч явна уу? гэлээ. 

	Нэгэн мурий хасаг өрөөсөн гартаа том түлхүүр, нөгөө гартаа саравчит малгай барьсаар талбайд хүрч ирэв. Хойноос нь уйлж нүдээ нухалсан найм орчим насны буржгар толгойтой жаал хүү, бас нэг сэгсгэр нохой дагажээ. Тэр нохой хоншоороо унжуулан, сүүл хавчин явахыг үзвэл бас зодуулсан бололтой. Жаал хүү чанга чарлаж уйлахад нөгөө хасаг хүлээж байгаад гүйцэж ирэхээр нь малгайгаар бас шавхуурдаад цаашаа согтуу юм шиг найгалзан явахад жаал хүү, нохой хоёр байрнаас эс хөдлөн зогсох ба хүү байдгаараа чарлан уйлахад нохой хар хоншоороороо агаар шиншлэн сүүл шарвалзуулан зогсоно. Нохойг үзвэл хүн болгонд дассан шинжтэй агаад Конёвтой адилхан сэгсгэр ба гагцхүү хөгшин нохой байлаа. 

	Конёв гүнээ санаа алдаад:

	— Чи намайг эхнэртэй гэнэ... өвчин болгон үхүүлдэггүй шүү. Намайг арван естэй гэрлүүлсэн юм аа... гэж ярив. 

	Би түүний энэ яриаг урьд олонтоо дуулсан боловч Конёвыг боль гэх залхуутай бөгөөд миний урьд дуулж чихний чийр болсон гомдлын үгс сонстоно. 

	— Залуу хүүхэн гэдэс цатгалан бол дур нь их байдаг юм аа. Жоом үржих адил хүүхэд гэдгийг цувуулж орхисон юм даа... гэнэ

	Салхин намдаж гунигтайяа сэвэлзэнэ. 

	— Юунай бодож санахын завгүй долоон хүүхэд гарч цөм хүзүүн дээр мордчихов аа. Энэ завсар бид хоёр гурван удаа салсан атал ямар хэрэг байх вэ? Чи бод л доо, эхнэр дөчин хоёртой, би дөчин гуравтай, эхнэр чавганц болжээ. Гэтэл би бол яагаа ч үгүй бас ч зугаалж чадна. Гэтэл ядуу гуйланчин болж том охин маань энэ өвөл гуйлгад гарсан даа. Одоо яая гэхэв! Би ч хот орон газар тэнэж гарлаа. Бидний мэтийн хүмүүсийг хүн болгон доромжилно. Би ч дургүй хүрээд яваад өгнө... 

	Энэ хүний бие гоолиг, туранхайг үзвэл их ажил хийдэг, ажилд дуртай хүн гэж бодмооргүй билээ. Тэр ингэж ярихдаа их гомдол тавьсан ч үгүй ондоо ямар нэгний тухай дурсан ярьж байгаа юм шиг байлаа. Нөгөө хасаг бидний хажуугаар өнгөрөхдөө баргил бүдүүн дуугаар:

	— Хаанаас ирэв? гэлээ. 

	— Оросоос явна!

	— Та нар цөм тэндээс яваа вий гээд тоосон ч үгүй өнгөрөн явлаа. 

	Тэр хасаг бол муухай хавтгай хамартай, өөхөн нүдтэй эр бөгөөд халзан толгой нь цулбуурт загасны толгойг санагдуулж байв. Нөгөө жаал хүү хамраа нухсаар хойноос нь дагаж нохой нь бидний хөлийг шиншилж, нэгэнтээ эвшээлгээд хайсны доогуур шурган алга болов.

	— Харав уу? Орос хүн эднээс хамаагүй найрсаг шүү! гэж Конёв үглэн хоцров. 

	Хайсны буланд эхнэр хүүхэн чарлалдан зодоон хийх чимээгээр гүйж очвол улаан зээрд царайтай тариачин эр Пенз нутгийн залуугийн нуруун дээр мордчихсон чихэн дундуур нь тоолж байгаад балбаж байна. Рязанийн хүүхэн салгах гэж цөхөн ноцолдож байв. Үерхэн яваа хүүхэн нь байдгаараа чарлачихсан, нөгөөдүүл нь тойрчихсон хөхрөлдөж байлаа. 

	— Ингэж!

	— Тав! 

	— Яалаа гэж зодож байгаа юм?

	— Зургаа! гэж улаан зээрд эр тоолон тоолон зодно. 

	Конёв

	— Яаж байна аа! гэж дороо дэвхцэн хашхирна. 

	Улаан зээрд хүн тас тасхийтэл алгадахад Пенз нутгийн залуу нүүрээр газар шааж, тоос манартал амьсгаадаж байв. Дэрсэн малгайтай, нэг барайсан өндөр хүн ханцуй шамлаж, бас нэг годгонуур хархүү бор богширго шиг энд тэнд дэвхрэн, 

	— Больцгоо! Хэрүүл гаргалаа гэж цөмийг маань барина шүү гэж зөвлөн үглэнэ. 

	Гэтэл нөгөө өндөр хүн хүрч очоод улаан зээрдийн шилэн хүзүү рүү ганц тавихдаа залуугийн нуруун дээрээс ховх цохиод олонд хандаж, 

	— Тамбовынхан ингэж цохидог юм! гэж сургамжлан өгүүлэв. 

	Рязань нутгийн хүүхний царай улайж

	— Ичгүүргүй сагсуу эд вэ! гэсээр зодуулсан хар хүүгийн дээрээс тонгойн цус болсон нүүрийг банзлын хормойгоор арчиж байхдаа хар нүд нь хорсолтойгоор гялалзан, уруул нь шазав татавхийж, жижигхэн тэгш цагаан шүд ил харагдана. 

	Конёв тэр хүүхний энд тэнд гарч

	— Чи усаар... ус өг гэж зөвлөж байв. 

	Гэтэл мөнөөхөн улаан зээрд царайт өвдөг дээрээ сөхрөөд Тамбовын хүнийг нударга зангидан

	— Энэ юу гэж бярлаад байгаа юм? гэнэ. 

	— Чи зодох нь уу?

	— Чи ер хэн юм?

	— Би юу?

	— Тийм! Чи?

	— Би бас л нэг нударгалдаг хүн дээ. 

	Бусад нь энэ зодоон хэн үүсгэв гэж тэмцэн маргалдаж, нөгөө годгонуур хүү алга хавсран

	— Битгий шуугилдаач! Хүний газар хууль чанга шүү... Бурхан минь! гэж хүн болгоныг царайчилна. Түүний чих аймаар дэлдийж чихээрээ нүдийг таглаж ч болмоор харагдана. 

	Гэнэт мөргөлийн хонх хангинах их чимээ гарч хүмүүсийн шуугилдааныг дарав. Энэхэн үес нүүрэндээ битүү сэвхтэй сүржин хасаг эр мод барьсаар олны дотор орж, 

	— Малуудаа яагаад хэрэлдээд байгаа юм? гэв. 

	Рязань нутгийн ууртай, хөөрхөн хүүхэн, 

	— Хүн зоджээ гэхэд нөгөө хасаг харж мишилзэн инээж, 

	— Тануус хаана унтах гэж байна? гэсэнд нэг хүн,

	— Эндээ гэв

	— Энд болохгүй. Сүмийн юм хулгай хийнэ. Тамгын газар очицгоо, тэнд та нарыг айлаар тараан унтуулна гэлээ. 

	Конёв миний хажууд явж, 

	— Энэ ч харин яамай шүү! Хэдий тийм боловч... гэхэд нь би, 

	— Биднийг хулгайч гэж байна шүү дээ! гэсэнд, 

	— Хаана ч тэгдэг юм. Манай орост ч гэсэн тэгж үзэх нь бий. Ер нь танихгүй хүнийг хулгайч гэж хардаж байх нь дээр байдаг биз гэв. 

	Бидний урьд Рязанийн хүүхэн нөгөө том хамартай залуутай зэрэгцэн явахад цаадах нь ямар нэг үг амандаа үглэх ба хүүхэн бардам дээгүүр харж, 

	— Чи ийм залуухан эр, энэ мэтийн дээрэмчидтэй ингэж хэрэггүй! гэж эх хүний адил сурган хэлэх үгс сонстож байв. 

	Мөргөлийн хонх алгуурхан дүн дан хийж, хашаа болгоноос гоё хувцас өмссөн өвгөд эмгэд гарч эзгүй гудамжнаа хөл ихдэв. 

	— Ээж ээ! Ногоон авдрын түлхүүр хаана хийсэн бэ? Туузаа авах юм сан! гэж охин хүний шингэн дуу гарав... 

	Мөргөлийн хонхны битүү цуурайны хариуд үхэр мөөрөлдөх нь сонсогдоно. 

	Салхин намдаад тосгоны дээгүүр улаан өнгийн үүл алгуурхан хөвөлзөж, тэртээ уулсын оройд мөн улаан туяа татжээ. Тэр уулс хайлж, алтан шаргал урсгал болон хээр талын зүг бууж байх шиг санагдана. Хээр талд чулуугаар сийлсэн мэт нэгэн том тас өрөөсөн хөл дээрээ сууж, өдөржин салхинд үлээлгэж ядарсан хатсан өвсний намуухан сүрчигнэх чимээ чагнана. 

	Тамгын газрын хашаанд бидний биеийн байцаалын бичгийг хураан авлаа. Биеийн байцаалгүй явсан хоёр хүнийг хашааны мухрын харанхуй пинд аваачиж хорив. Энд ийм тийм явдал хэрэг болсонгүй, ердийн нам тайван өнгөрөв. Конёв харанхуй тэнгэр өөд харж,

	— Хачин юм даа... гэв. 

	— Юу?

	— Жишээ нь биеийн байцаал байна. Томоотой сайн улс бол биеийн байцаалын бичиггүйгээр хаана ч явж болмоор юм. Би бол гэм хоргүй хүн... гэхэд Рязань нутгийн хүүхэн, 

	— Чи хортой хүн гэж ууртайяа хэлэв. 

	— Яагаад?

	— Яагаад гэдгийг би мэднэ ээ... гэхэд нь Конёв мушилзан инээмсэглэн дугуй болж нүдээ анив. 

	Бид нядалгаанд орох гэж буй хонь адил хашаан дотор тарж энд тэнд газар хэвтэцгээж байтал Конёв, нөгөө хоёр хүүхэн, бас нөгөө залуу бид тавыг тосгоны захын нэг эзгүй муу байшинд аваачиж оруулаад, 

	— Эндээс явж болохгүй шүү! Баривчилна! гэж биднийг хүргэсэн хасаг эр өгүүлэв. 

	Тэр байшингийн туурга нурж цонхны шил хагарчээ. 

	— Жаахан талх байвал зүгээр байна гэж Конёвын хэлэхэд

	— Ажил хийсэн үү? гэж хасаг тайван асуув. 

	— Хийлгүй дээ!

	— Манайд ажил хийсэн үү?

	— Завшаан гарсангүй. 

	— Завшаан гарсан цагт би та нарт талх өгнө гээд намхан бүдүүн хасаг, торх адил хаалгаар багтаж ядан гарч одов. 

	Конёв хөмсгөө гайхалтай өргөж, 

	— Энэ юу гэнэ ээ, а? Эд бол ёстой луйварчид мөн! гэж амандаа үглэнэ. 

	Хоёр хүүхэн хамгийн харанхуй буланд шигдээд таг болов. Хархүү шуухитнан тэмтэрсээр гарч алга болсноо баахан сүрэл тэвэрч ирээд үг ч дуугарсангүй, шавар шалан дээр сүрлээ дэвсээд жанчигдсан толгойн доороо гараа дэрлэн хэвтээд өглөө. 

	— Пензын энэ залуу сүрхий санаатай хүн байна! Хүүхнүүд ээ, гадаа сүрэл бий юм байна... гэж Конёвыг атаархсан мэт дуугарахад тэртээ булангаас, 

	— Гараад аваад ир! гэж ууртайгаар дуугарав. 

	— Та нарт уу?

	— Бидэнд

	— Авчрах хэрэгтэй гээд Конёв цонхон дээр сууж ядуу хүмүүс сүмд орж бурханд мөргөх гэхэд нь тэднийг нэг байранд аваачиж хорьсон тухай ярьж суугаад, 

	— Тийм дээ. Амьтан болгон хөөрхий гэж өрөвдөх гэнэ! Гэтэл тийм биш. Манай Орост ч өөрийгөө сүсэгтэй гэж үзэхээс тун их ичдэг бий... гэв. 

	Тэгснээ гэв гэнэт хөлөө цонхоор давуулан гудамжнаа буугаад сэмхэн алга болов. 

	Нөгөө залуу унтаж чадахгүй лантгар хөл гараа алдлан шалан дээр тэрийж, ёолж янцаглан тийчлэхэд нь дэвссэн сүрэл нь шажигнах чимээ гарна. Харанхуйд хоёр хүүхэн шивэр авир хийж, гадаа бас л салхин сүржигнээд, дээврийн сүрлийг шаржигнуулна. Ямар нэг саваагаар байшингийн туурга савна. Энэ бүхэн зүүд шиг санагдана. 

	Цонхоор харвал гадаа одгүй гүн харанхуй шөнө болж, аль нэг хөөрхийлөлт гунигт явдлын тухай энд тэнд хүн ярилцах битүү чимээ дуулдана. Тэр чимээ намжин намжсаар шөнийн манааны харанга арвантаа дэлдэж зэс харангын хангинах цуурай замхарснаас хойш бүр ч таг болж хамаг амьтан шөнийн энэ дуу чимээнээс айж нуугдан үл үзэгдэх газар, үл үзэгдэх тэнгэрт алга болох шиг болов. 

	Би цонхон дээр сууж газар дэлхий хэрхэн харанхуйлж тэр бүгчим харанхуйн дотор тосгоны олон байшин хэрхэн бараа тасарсаар буйг ширтэн байв. Тосгоны сүмийг газраас арчсан адил мөн үзэгдэхгүй болов. Түмэн жигүүрт салхин гурван өдрийн турш газар дэлхийг намнаж, одоо энэ гүн харанхуй дотор хөөж оруулсан мэт агаар газар дэлхий алжаагаад түүнийг залгин авсан энэ харанхуйн дотор үүрд алга болоход бэлэн байгаа мэт арай ядан амьсгаалж байх шиг санагдана. Салхин бас цуцаад түмэн жигүүрээ хумхиад цэнхэр, цагаан, алтан шар өд сөд нь хугарч, хүнд их тоосонд дарагдсан мэт санагдана. 

	Хүний энэхүү өчүүхэн бага, гунигт аж амьдралын тухай бодоход согтуу хүн муухан хуураар тоглоход дууны аяыг хэрхэн утга холбоогүй болгодог, сайхан дууг хоолой муутай дуучин хэрхэн бузарладгийг бодож үзсэнтэй чанар адил санагдана. Дотор хорсож, хүн бүхний төлөө гомдол тавьж энэ дэлхийн хамаг бүхнийг халуунаар хайрлах үгс хэн нэгэнд яримаар бодогдоно. Янаг туяа гэрлээрээ энэ дэлхийг тэврэн, хязгааргүй гүн цэнхэр уудмын дунд энхрийлэн төлжүүлж яваа нарны гоо сайхныг яримаар бодогдоно. Хүний тэргүүнийг өндийлгөх ямар нэг сайхан үг олж хүмүүст ярих юм сан гэж бодоход:

	 

	Их жаргалыг эдлэг гэж

	Энхрий дэлхий биднийг төрүүлжээ. 

	Эх газраа гоо байлга гэж 

	Элбэрэлт наран биднийг заяажээ. 

	Бүрэн гэрэлт энэ дуганы 

	Бурхан тахил нь бид юм, 

	Аж амьдралыг бид бүтээнэ!

	 

	гэж идэр жавхлангийн шүлэг зохиомоор бодогдоно. 

	Харанхуй дотор байшингийн булангаас хоёр хүүхний шивгэнэн ярилцах тасархай үгс сонсогдоход хэн нь юу ярьж буйг олж дуулах гэж амьсгаа даран чагнав. 

	Гэтэл рязанийн хүүхэн, 

	— Чи эмзэг хулчгар байдал битгий үзүүл... гэж бат итгэлтэй хэлэх үг дуулдав. 

	Цаадах нь нусаа татаж, 

	— Тэгж яаж тэсэх вэ... 

	— Тийм дүр үзүүл гэж байна шүү. Цаадах чинь зодог, огт санаандгүй, наадам шиг өнгөрүүлэхгүй юу... 

	— Чи зодуулж үзээгүй болоод мэдэхгүй байна. 

	— Мэднэ ээ! Би ч зодуулж байлаа. Үүнийг их үзсэн хүн дээ. Чи битгий ай, зодохгүй болно... гэж шивэр авир ярилцаж байтал нь холхон нэгэн нохой боорлон хуцтал тосгоны ноход дуу дуугаа авалцан хоёр хүүхний яриаг дуулдуулахгүй боллоо. 

	Нохойн дуу намдмагц, 

	— Эр хүнд аж төрөхөд бэрх гэдгийг хонгор минь битгий март. Бид мэтийн жирийн хүн болгонд бэрх. Тэгэвч зүв зүгээр амар хөнгөн яваа юм шиг дүр үзүүлж явах хэрэгтэй юм... 

	— Ай, эх дагина минь... 

	— Эм хүний янаг хайр гэдэг их хэрэг юм. Эм хүн бол эр нөхөртөө, сэтгэлтэй хүндээ ч адил эх нь болж явдаг юм. За үзээрэй дээ, чамайг айдаггүй болбол цаадах чинь атаархаад миний эхнэр яаж ч байсан санаанд ордоггүй арван тавны сар мэт халуун энхрий зугаатай хүүхэн дээ. Толгойг нь авна гэсэн ч буцахгүй шүү! гэж нөгөө тариачин эрчүүлдээ магтаж явдаг болох вий... 

	— Тэгэхгүй ээ!

	— Чи бол яана гэж бодно? Амьдрал тийм байдаг... гэж тэр хоёрын шивгэнэлдэхийг чагнаж байтал гудамжнаа нэг хүн тэнтэр тунтар алхлах чимээ гарч бас саад болов. 

	— Чи эх дагинын зүүдийг дуулсан уу?

	— Үгүй

	— Чавганц нараас асуугаарай. Мэдэх хэрэгтэй шүү. Чи бичиг мэдэхгүй юу?

	— Үгүй? Юу гэж зүүдэлсэн юм бол?

	— Би ярьж өгье... гэтэл цонхны цаана Конёвын дуу гарч

	— Манайхан энд байна уу? За бурхан өршөөжээ. Би төөрч явж айлын нохой руу орчоод нударганчуудад золтой л баригдсангүй. Май үүнийг барьж бай гэж аяархан өгүүлээд надад нэгэн том тарвас өгөв. 

	Өөрөө янцагласаар цонхоор орж ирээд, 

	— Нэлээд талх олж ирлээ. Хулгай хийв гэж чи бодож байна уу? Тийм биш! Хулгай хийхийн оронд гуйж болно биз дээ? Би хүнд халдаж эвийг нь олж сурсан хүн. Гараад явж байтал нэг айл гэгээтэй, олон хүн оройн хоолоо идэж байна, Олон хүний дунд нэг сайн хүн заавал байдаг юм. Тэгээд сайн идэж ууж аваад бас та нартаа юм олж ирлээ. Ай хүүхнүүд ээ! гэхэд нь тэд дуугарсангүй.

	— Тахианы зулбадаснууд чинь унтаа юу? гэсэнд рязанийн хүүхэн, 

	— Яах нь вэ? гэж дурамжхан дуугарав. 

	— Тарвас иднэ үү?

	— Баярлалаа. 

	Конёв тэдний дуугаар тэмтрэн дөхөж:

	— Талх иднэ үү? Чам шиг зөөлхөн, сайхан талх байна гэхэд нь пензийн хүүхэн гуйлгачин адил дуугарч, 

	— Талхнаасаа өгөөч... гэв. 

	— Өгнө өө! Та хоёр хаана байна?

	— Тарвасаас надад өгөөрэй.

	— Чи аль нь вэ?

	— Ёо, ёо! Зөнөг монди, хаашаа зүтгээд байна! гэж рязанийн хүүхэн дуу алдав. 

	— Битгий бархир... үзэгдэхгүй байна.. 

	— Чүдэнз зурахгүй юу, чөтгөр... 

	— Миний чүдэнз цөөхөн үлджээ. Чамд хүрлээ гээд ямар гай болох вэ? Эрдээ зодуулахдаа өвддөг байсан уу? Эр чинь чамайг зодсон уу?

	— Чи яах нь вэ?

	— Зүгээр сонирхож байна. Хүүхнүүд ийм шүү!.. 

	— Чи битгий оролдоорой, чангаагаад байвал чинь... 

	— Яана гэж? гэх зэргээр удтал маргалдан, товч боловч хортой үг хаялцан байтал рязанийн  хүүхэн гэнэт муухай бархирч

	— Ай муу бузар чөтгөр!.. Ийшээ болооч... гэх сонстов. 

	Үүнээс хэрэлдэн, шал пал алгадах чимээ гараад Конёв ёозгүй муухай инээх ба пензийн хүүхний дуу гарч, 

	— Болиоч дээ! Яасан ичдэггүй юм... гэв. 

	Би чүдэнз зурж босож очоод Конёвыг татаж авчирсанд тэр их гомдсонгүй боловч зугаатай байдал нь арилж, миний хөлийн дэргэд шалан дээр суугаад газар нулимж ятгах мэт, 

	— Тэнэг минь хүн наадаж байхад чи уурлаж байна уу? Чамайг даа... гэхэд нь тэр булангаас, 

	— Хашраагүй юу? гэх чимээ гарав. 

	— За тэгээд яав? Уруул жаахан шалба цохижээ... гэхэд нь

	— Тэгвэл дахиад хүрээд ир, толгойг чинь хага цохиод өгье... 

	— Морь шиг! Хөдөөгийн бүдүүлэг юмс! гээд над руу ирж, — Чи ч гэсэн хүнийг хамаагүй татаад... хувцас урвал яана! гэв. 

	— Чи хүн битгий гомдоож бай! гэхэд минь, 

	— Гомдооно гэнэ шүү, гайхал! Чангаав гэж эмс гомддог юм уу? гээд хүүхнүүд хүнтэй яаж яаж явдаг, хөдөөгийн эрчүүлийг яаж яаж хуурдаг тухай инээдтэй мөртөө заваан юм ярихад тэндээс пензийн хүүхэн, 

	— Ичгүүртэй амьтад! гэж нойрмог өгүүлэв. 

	Гэтэл нөгөө хархүү шүдээ хавиран босож суугаад толгой салаавчлан гунигтай өгүүлсэн нь:

	— Би ер маргааш явлаа... харилаа... Хаана ч чанар нэг гээд дахин үхсэн мэт ойчиход нь Конёв:

	— Тэрэгний арал гэж дуугарав. 

	Харанхуйд хүний бараан дүрс үзэгдэн, усанд яваа загас мэт чимээгүй хаалга руу дөхөж гарч одов. 

	Конёв хойноос нь:

	— Гараад явчихлаа. Сүрхий чадалтай эм байна шүү! Гэсэн ч чи садаа болоогүй бол би авчих л байсан л даа, бурхан минь! гэв. 

	— Хойноос нь яваад үзээч! гэхэд минь, 

	— Үгүй цаадах чинь гаднаас мод юм уу, туйпуу олж цохино. Зүгээр би нэг дөнгөнө. Чи надад атаархаж... дэмий саад хийсэн юм гээд бас л биеэ сайрхан, мөнөөхөн уйтгартай яриагаа эхэлснээ гэнэт хэлээ залгих шиг чив чимээгүй болов. 

	Эргэн тойрон аниргүй, юм бүхэн газар наалдан унтжээ. Миний ч нойр хүрч, өнгөрсөн өдөр надад юу өгөв гэж нэхэн санатал тэр бодол минь урган дэлгэрсээр сэтгэлийн дотор хүнд болж хээр талд булш бунханд ороод хэвтэж байгаа юм шиг санагдав. Сүмийн хонхны чимээ гарах боловч зэсийн хангинах дуу харанхуй дотор бүдэгхэн, жигд биш дуулдана. 

	Шөнө дунд болов. 

	Дээврийн хатсан сүрэл, гудамжны тоосонд борооны том том дусал ганц нэг шидэлнэ. Талын хүрэлзгэнэ ямар нэгний тухай шулганах мэт час час дуу гарна. Гэтэл байшин дотор хүн уйлагнах, шивэгнэлдэх дуу дахин гарч, 

	— Хонгор минь чи бод л доо. Ингэж ажилгүй тэнэж, хүнд зарагдаж явах ч гэж дээ... гэхэд:

	Өдөр жанчигдсан залуугийн битүү нүсэр дуу гарч

	— Би чамайг мэдэхгүй гэнэ.

	— Аяар... 

	— Чи яах гээд байгаа юм бэ?

	— Яах ч гэсэнгүй. Чи ийм залуу, чийрэг сайхан хүн байтал ингэж дэмий аж төрж явааг чинь үзээд өрөвдөх юм. Чи надтай хамт яв л даа!.. 

	— Хаашаа?

	— Далайн эрэг тийш. Тэнд сайхан газар бий гэж би мэднэ. Эндхийн газар шороо хэчнээн энхрий сайхан байгааг чи хар л даа. Тэгвэл тэнд бүр ч илүү... 

	— Худлаа... 

	— Аяар! Аяар! Би сайн хүүхэн шүү. Ямар ч ажил хийсэн чадна. Нэг аятай газар олж хоёулаа эвтэй сайхан амьдаръя. Би хүүхэд гаргаж тэжээе. Миний хөлийг бариад үз л дээ, би аятайхан биетэй хүүхэн шүү... гэх чимээ гарч нөгөө залуу гахай шиг хачин дуугарахад надад их эвгүй санагдан, унтаагүй сэрүүн байгаагаа мэдэгдэх дур хүрэвч бас сонирхож, сэтгэл зүрх шимшрүүлсэн тэр жигтэй яриа чагнан дув дуугай хэвтлээ. 

	Эмэгтэйн амьсгаа дээр дээр болж

	— Үгүй байз... зүгээр бай л даа... би ингэх гээгүй... тавиач... гэж рязанийн  хүүхэн хориглоход, 

	— Тэгвэл битгий өд, өөрөө өдчихөөд маяглаад байх чинь гэж хархүү ууртай чанга дуугарав. 

	— Аяар гэм! Хүн дуулбал намайг шоолно... ичиж байна. 

	— Тэгвэл намайг чангаахдаа ичихгүй юу?

	Чимээ тасрав. Хархүү шуухитнан ууртайяа юм оролдоно. 

	Гадаа ч гэсэн бороо залхуутайяа шивэрнэ. Бороо шиврэх чимээнээ бас эмэгтэйн нь дуу гарч, 

	— Намайг зүгээр унтах эр эрж явна гэж чи бодож байна уу? Надад ханилан суух сайн найдвартай нөхөр хэрэгтэй байна... 

	— Тэр чинь тэгвэл би биш. 

	— Үгүй чам шиг хүн хэрэгтэй... гэж хүүхний хэлэхэд хархүү дуу алдаж, 

	— Чамд нөхөр хэрэгтэй гэнэ ээ! Харав уу, яасан зальтай эд вэ. 

	— Чи дуулж бай, ингэж тэнэж явах гэдэг залхуутай байна. 

	— Тэгвэл гэртээ харихгүй юу... гэхэд нь хүүхэн дуугай байснаа тун ч аяархнаар

	— Надад гэр орон байхгүй, төрөл садан байхгүй... 

	— Худлаа... 

	— Ай бурхан минь, би худал хэлсэн бол Эх дагина намайг залхаах болтугай... гэж хэлэхэд түүний нүднээс нулимс асгарч байгаа аятай санагдав. 

	Миний сэтгэл тэсэлгүй өрөвдөж, босож очоод тэр хархүүг гадаа гартал өшиглөж орхиод энэ эмэгтэйтэй сэтгэлийн угаас удаан ярилцмаар санагдана. Хаясан хүүхэд олсон адил гар дээрээ өргөөд авмаар санагдаж билээ... 

	Гэтэл тэр хоёр бас л үг хаялцаж, 

	— За битгий маяглаад бай л даа гэж хархүү мөөрөх мэт өгүүлэв. 

	— Үгүй, хэрэггүй... хүчээр бол тайлж өгөхгүй... 

	Тэгтэл хүүхэн гэнэт, 

	— Ёо - ёо! Чи яалаа гэж хүнийг... Яалаа гэж? гэж чанга бархирав. 

	Би ч босон харайж, зэрлэг араатан адил орилов. 

	Бас л чимээ тасарч, нэг хүн сэмхэн мөлхсөөр ганц нугасанд тогтож буй эвдэрхий хаалга дайраад гарч одлоо. 

	— Би хамаагүй, цаад муу ёрын амьтан чинь хүн чангаагаад. Дан луйварчид, амар заяа үзүүлэхгүй юм гэж хархүү амандаа бувтнахад түүний хажуугаас уйтгартайяа санаа алдах дуун гарч, 

	— Тэнэг, ай тэнэг... гэхэд нь

	— Дуугай бай!.. Садар эм! гэж хархүү зандрах сонсогдлоо. 

	Гадаа бороо арилж цонхоор бүгчим агаар орж ирэх бөгөөд улам анир чимээгүй болж, цээж дотор бачимдаад аалзны шүлс нүд нүүргүй хэрэх шиг санагдана. Гадаа хашаан дотор гарвал зун зоорины мөс хайлж, нил бүлээн чийг ханхалсан ийм л харанхуй хар нүх байдаг даа гэж бодогдоно. 

	Нэг газар эмэгтэй хүн уйлагнан амьсгалж байхыг би олж сонсоод дөхөж очвол нөгөө хүүхэн хашааны буланд алгаар нүүрийг таглан бурханд мөргөх мэт тонголзон сууж байв. Яагаад ч юм би түүнд уур хүрч хэлэх үгээ олж ядан, удаан зогсож зогсож. 

	— Чи чинь галзуураагүй биз? гэхэд минь, 

	— Зүгээр бай гэж хэзээ хойно дуугарав. 

	— Тэр хархүүд чиний ярьсныг би дуулсан... гэхэд минь

	— Тэгээд яагаа вэ? Чамд ямар хамаатай юм бэ? Чи миний ах дүү юм уу? гэв. 

	Ингэж хэлэхдээ уурласан ч үгүй, зүүдэндээ ярьж байгаа мэт зөөлөн дуугарч билээ. Байшингийн туурганы халтар толбо бид хоёрыг хэн нэг нүдгүй хүн харж байгаа юм шиг үзэгдэх ба дэргэд нь нэг үхэр хүүгтэл амьсгаална. 

	Би тэр эмэгтэйтэй зэрэгцэн суугаад, 

	— Энэ мэтээр бол чи удахгүй толгойгоо барах хүн байна гэхэд минь хариу үг дуугарсангүй. 

	— Би чамд саад болж байна уу? гэсэнд

	— Үгүй зүгээр. Суу л даа гэж тэр хүүхэн гар буулгаж намайг харж: — Чи аль нутгийн хүн бэ? гэв. 

	— Нижегородын хүн байна. 

	— Хол байна... гэлээ. 

	— Чамд тэр хархүү сайхан харагдаад байна уу? гэхэд минь, 

	— Зүгээр сайхан эр... харин сэтгэлээр унажээ. Бас жаахан тэнэг бололтой. Сайн хүн сайнаар аж төрөх ёстой байтал хайран юм... гээд сүмийн хонх хоёр удаа дэлдэхэд үг хэлж байтлаа мөн хоёр удаа загалмайлан наманчлаад, — Залуу хүн амьдралаа дэмий үрж, хүчээ талаар барж явахыг хараад өрөвдөх юм. Болдог сон бол цөмийг цуглуулж нэг сайн газар аваачих юм сан гэхэд нь би, 

	— Чи өөрийгөө хайрлахгүй юу? гэв. 

	— Юунд эс хайрлах бил ээ? Хайрлана. 

	— Тэгвэл чи иймэрхүү мангар амьтныг юунд царайчилна вэ. 

	— Би түүнийг засах гэсэн юм сан. Чадахгүй гэж чи бодно уу? Намайг ямар хүн болохыг чи мэдэх биш дээ гээд их л дороос санаа алдав. 

	— Тэр чамайг зодсон уу?

	— Үгүй, чи түүнд битгий гар хүрээрэй... 

	— Тэгвэл чи хашхирсан биз дээ? гэхэд минь хүүхэн гэнэт намайг налж, 

	— Миний элэг рүү ёвроод авсан... Надтай унтах санаатай байжээ... Би бол сэтгэлээ өгөлгүйгээр муур шиг тэгж чадахгүй, хүсэхгүй юм... Харин та нар л цөм тиймэрхүү дэмий улс даа... гэв. 

	Байшингаас нэг хүн гарч ирээд нохой дуудаж байгаа юм шиг аяархан исгэрэхэд хүүхэн,

	 — Тэр гараад ирлээ гэж шивгэнэв. 

	— Би зайлах уу? гэхэд минь, миний өвдөгнөөс шүүрэн авч

	— Хэрэггүй, хэрэггүй гэж яаран хэлэв. 

	Тэгснээ гэнэт гаслан шогширч, 

	— Ай даа, бурхан минь, бүх хүн, бүхий л аж амьдрал, ер юм бүхэн яасан хайрлалтай, хөөрхий вэ! Бурхан тэнгэр... гэж өрөвдөлтэйеэ уйлагнан шивнэхэд нь дал мөр нь салганан чичирч байв. 

	— Ийм шөнө... урьд үзэж өнгөрүүлсэн бүхий л явдал бүх хүмүүсийг дурдан санахад дотор харанхуйлж бүх дэлхий даяар хашхирмаар санагдах юм... Аа тийм үү? Мэдэхгүй... юу ч гэж хэлэх юм бэ дээ... гэв. 

	Энэ үгийг би гүнзгий сайн мэдэх бөгөөд миний ч сэтгэл догдлон тэгж хашхирмаар санагдаж билээ. 

	— Чи ямар хүн байна даа? гэж би түүний өөрийн эрхгүй салганан чичрэн буй толгойг илбэн таалахад сэтгэл нь тайтгараад аж амьдралаа намуухан ярилаа. 

	Энэ хүүхэн бол нэг мужаан, зөгий тэжээгчийн охин гэнэ. Эх нь нас бармагц эцэг нь залуу хүүхэн авч суужээ. Хойд эх нь ятгасаар охиныг хийдэд суулгасан гэнэ. Татьяна тэнд естэйгөөсөө эрд очих насанд хүртэл байхдаа ном үзэж үйлэнд сурчээ. Гэтэл эцэг нь өөрийн танил, хийдийн ой харгалзагч нэг хөгшин цэрэгтэй суулгасан байжээ. 

	Түүний царай харагдахгүй нь харамсалтай байлаа. Миний өмнө зөвхөн дугуй бараан толбо үзэгдэх ба тэр лав нүдээ аниастай байгаа бол уу гэж бодогдож байв. Гадаа жигтэй чимээ аниргүй, түүний нэн аяархан шивнэн ярихыг би арайхийн дуулж байв. Бид хоёр ямар ч амьдрал байхгүй гүн хар нүхэнд сууж байгаа юм шиг санагдах ба амьдралыг эхлэн үүсгэх тавилантай юм шиг санагдаж билээ. 

	— Тэр хүн бол архичин, муу хүн байсан юм. Түүний харуулын байшинд хийдийн эмэгтэй лам нар шөнийн цагаар анчидтай наргидаг байжээ. Тэр намайг ч ийм явдалд оруулах гэхэд нь би дургүйцтэл намайг жанчиж байгаад үгэндээ оруулсан юм сан. Тэр үед ба нэг хүнд сэтгэлтэй болоод жинхэнэ эм хүний явдал гэдгийг өөрийн эр нөхөртэй биш тэр хүнтэй үзлээ шүү дээ. Миний сэтгэлтэй болсон тэр хүн эхнэртэй хүн байлаа. Тэгээд надтай явдгийг мэдээд миний эр нөхрийг ажлаас хөөсөн юм аа. Тэр эхнэр бол их баян хүн байсан. Өөрийн байрыг хэнд гэж мэдэлгүй, тавьж өгнө гэдэг тэр эхнэрт гомдолтой байсан биз. Даанч бүдүүн тарган болохоос, сайхан эхнэр билээ. Удалгүй манай нөхөр хийдийн тэргүүн Фролын төрсөн өдрийн найрт их уугаад архинд түлэгдэж үхжээ. Эцэг минь түүнээс өмнө өнгөрсөн байсан юм. Тэгээд би хойд эх дээрээ буцаад очтол «Чи над дээр ирээд яах бил ээ? Сайн бод л доо!» гэлээ. Би бодож үзвэл нээрэн ч яах юм бил ээ дээ? гэж санагдав. Тэгээд буцаад хийддээ суухаар очвол тэр бол миний суудаг газар биш байв. Миний багш байсан эмгэн Таисья эх надад хэлсэн нь, «Татьяна минь, энэ дэлхий ертөнцөөр хэрэн яв даа. Жаргалыг олж юунай магад!» гэлээ. Тэгээд л би одоо тэнэж яваа хүн дээ... гэж ярихад нь би, 

	— Бүтэхгүй жаргал эрж яваа юм байна даа, чи... гэхэд

	— Чадал л мэднэ дээ гээд муурын хэл адил нарийхан хэл гарган уруулаа долоов. 

	Шөнийн харанхуйг үзвэл зузаан бараан даавуун хөшиг татсан адил түнэн хар өнгө нь арай буурч, байшингийн цонх тэргүүтэн харлан харагдах нь тэндээс сохор хүн харж байх шиг санагдана. 

	Тэнгэр өөд өлийсөн улиангар байшингийн дээврээс ялгаран үзэгдэх болж, байшингийн туурга хагарч, шохой нь холцорсон нь аль нэг мэдэхгүй орны газрын зураг адил харагдаж байв. 

	Хүүхний хар нүд хуурай гялалзан, уйтгар бүрхээд бүр бага жаахан охин адил гэнэн хонгор харагдана. 

	— Чи ч гайхалтай хүүхэн юм даа гэхэд минь, 

	— Байгаа нь л энэ дээ гэж тэр хэлэв. 

	— Чи чухам юу бодож яваа хүн бэ? гэхэд минь

	— Би нэг талаар их юм бодож боловсруулсан хүн дээ. Юу ч гэсэн урьдаар нэг сайн тариачин эртэй ханилан сууж жаахан тариалах газартай болох гэсэн юм сан. Шинэ Афоны нутагт газартай болбол зүгээр юм, би тэнд очиж байсан болохоор мэдэх юм. Тэгээд л бага сага жимсний мод, ногоо тарьж, газар хагалж, ер хүний аж төрөхөд юухан хэрэгтэйг төхөөрч эхлэх юм аа. 

	Тэгж сайн тохижтол айл хунар нэмэгдээд бид ч хэзээ язааны хуучин айл гэгдэж нэртэй хүндтэй болох биш үү. За тэгсээр тэгсээр нэг шинэ тосгон бий болно. Эр нөхөр маань насажна биз. Би ч тэрийгээ баяд эзэд адил аятайхан цэвэрхэн явуулахыг бодно. Цэцэрлэгийн дотор нарны халх барьж, тэнд дандаа хүүхэд бужигнасан газар болно. Энэ бүхэн бэрх боловч сайхан амь зууж болно оо! гэж ярихыг нь үзвэл үнэхээр цаад талд нь гартал бодож үзсэн нь ил бөгөөд тэрхүү бий болоогүй шинэ тосгоны тухай ярихдаа тэр газар олон жил суусан юм шиг нэгд нэггүй нарийн тод ярьж билээ. 

	— Ингэж сайхнаар аж төрөх юм сан гэж их хүсэх юм аа, бурхан минь... Ганцхан бүтэх болтугай... Юуны урьд хань болох эр хэрэгтэй байна... гэхэд нь түүний царайг сая үзвэл нэн эелдэг хонгор агаад гэгээ орж буй тэнгэрийг ширтэх нь их л янаг энхрий ажгуу. Би түүнийг өрөвдөөд нүдний нулимс унагаах шахаж, түүнийгээ далдлах санаатай, 

	— Чамд би таарах юм биш үү? гэж наадам болгон хэлэхэд тэр үл мэдэг инээмсэглэн, 

	— Үгүй... чи таарахгүй гэлээ. 

	— Яагаад?

	— Чи ондоо юм бодож явдаг хүн байна... 

	— Миний юу бодож явдгийг чи хаанаас олж мэдэв? гэхэд минь надаас жаахан хөндийрч суугаад, 

	— Нүдийг чинь харахад ил байна шүү дээ. Ингэж худал дэмий ярихад би дургүй юм гэж хуурай хөндий өгүүлжээ. 

	Бид хоёр царс модны нойтон хар тайрдас дээр зэрэгцэн сууж байтал тэр хүүхэн тайрдсыг хөнгөнөөр алгадан байж хэлсэн нь, 

	— Эндхийн хасгууд баян суух атал тусгүй санагдана... гэхэд нь би

	— Яагаад тусгүй гэж? гэвэл

	— Уйтгартай юм шиг байна. Юм юм элбэг байв ч уйтгартай гэлээ. 

	Би түүнийг өрөвдөж байгаагаа тэсэлгүй ил гаргаж, 

	— Чи эрж яваагаа олохгүй болохоор чамд ч гэсэн уйтгартай болно гэж бид бодож байна... гэсэнд хүүхэн толгой сэгсэрч, 

	— Эхнэр хүн уйдах завгүй байдаг. Эхлээд хүүхэдтэй болох юм сан гэнэ, хүүхэдтэй болоод түүнийгээ асарна, нэгийг торниултал дараачийн хүүхэд цуварна шүү дээ. Хавар намар жаахан ажилтай, өвөл зуныг бол мэдэхгүй өнгөрөөнө гэлээ. 

	Энэ хүүхний бодлогошронгуй царайг ширтэн суухад надад их л сайхан байлаа. Түүнийг чанга тэврээд авмаар санагдах боловч тэндээс шалавхан зайлж анир чимээгүй цөл талд гарч энэ хүүхний тухай сэтгэлдээ бодож тэртээ уул хавцлын тийш зурайх мөнгөн талын дагширмал замаар ганцаар алхалж явах нь дээр байлаа. 

	Явах гэтэл хасгууд биеийн байцаал хураан авсан тул болохгүй байлаа. 

	Гэтэл хүүхэн дахин над руу налж суугаад, 

	— Чи өөрөө юу эрж яваа хүн бэ? гэж гэнэт асуув. 

	— Зүгээр. Улс амьтан яаж амьдарч суудгийг сонирхож явна. 

	— Ганцаараа юу?

	— Тийм. 

	— Би ч ялгаагүй... Энэ дэлхийд орь ганцаар хүн хэчнээн олон бэ, бурхан минь гэв. 

	Дэргэд хэвтсэн үхэр сэрж аяархан мөөрөх нь аль нэг газар сохор өвгөн бүрээ үлээж байгаа юм шиг санагдана. Шөнийн манаач хонхыг дөрвөнтөө цохих нь эхлээд хоёр удаа аяархан, нэг удаа тун ууртай ширүүн дэлссэнд хонхны дуу чарлах мэт дуулдтал бас нэг удаа аяархан гар хүрэх төдий цохих нь дуулдав. 

	— Тэгээд хүмүүс ямаршуу амьдарч байна даа? гэхэд нь би, 

	— Базаахгүй байна. 

	— Намайг харахад ч бас муу амьдарч байна гэж хүүхэн хэлэв. 

	Бид хоёр нэлээн дуугай суутал хүүхэн ам нээж, 

	— Одоо гэгээ орлоо... гэтэл би нүд анилгүй хонов. Ийм явдал надад олонтоо тохиолддог юм. Юм болгоныг бодоод үзэхэд би энэ дэлхий дээр орь ганцаар явж байхад миний ижил улс мөн нэг нэгээрээ шинэ аж байдал эрэх мэт санагдана гэхэд нь би, 

	— Хүмүүс дандаа гуйланчин, тэнэг байдлын дунд номхон дуугай нэр төргүй аж төрж байна шүү гээд бодож байснаа мартаж, өөрийн үзсэн харсан аль харанхуй, шившигт, шаналгаат явдлаас олныг тоочоод хүнд тус болъё гэж найзын төлөө хамаг эрх чөлөө хүчээ зориулахад бэлхэн байтал цаад хүн үүнийг эс ойлгох нь бий. Түүнийг юу гэж зэмлэх вэ? Сайн саналаа гээд хэн харж үзэж байна аа? 

	Тэгэхэд минь тэр хүүхэн хоёр гараа миний мөрөн дээр тавьж намайг ширтэн, хөөрхөн уруулаа цорвойлгож байгаад, 

	— Ай даа, энэ хамгийн үнэн шүү! Сайн нөхөр минь, сайн санаа үнэ цэнгүй гэдэг яах аргагүй үнэн шүү! гэв. 

	Бид хоёр бие биеэ чанга тэврэхэд газраас хөөрөн нисэх мэт болж, шөнийн харанхуйгаас сая чөлөөлөгдсөн тэнгэр, цагаан цагаан байшин, мөнгөн буурал улиангар мод, улаан сүм, шүүдэр бөнжгөнөх өвс ургамал цөм бид хоёрыг угтан мөн л хөвөх шиг санагдаж байв. 

	Бидэн дээр наран тусч огторгуйд өдөн цагаан үүл нүүх нь түмэн түмэн цагаан шувуу нисэх адил. Татьяна хүүхэн намайг ёворч байгаад шивгэнэх нь, 

	— Ай бурхан минь, орь ганцаар тэнэж явахад юу эс бодох вэ? Тэр бүхэн үнэн шүү, чи их дэлгэрэнгүй сайхан сэтгэлтэй хүн байна. Хэн ч хэнийг эс хайрлан үзнэ гэдэг түмэн үнэн шүү гэлээ. 

	Тэгээд босон харайж намайг татаж босгоод миний элгэнд чанга наадахад нь би бага зэрэг зайлуулсан атал намайг татан хурц хуурай уруулаар үнсэв. 

	Энэ үнсэлт миний зүрхэнд нэвтрэн орж билээ. 

	— Чи их дэлгэр сайхан сэтгэлтэй хүн байна! гэж уйлагнан шивгэнэхэд миний хөлийн дор газар дэлхий дайвалзах шиг болов. 

	Татьяна намайг орхиж ийш тийш хүн харснаа хэрэгтэй хүн шиг хашааны буланд очиж тэнд ургасан миний үл таних их ногоон дотор ороод

	— Нааш ир, энд... гэлээ. 

	Дараа нь бяцхан агуй адил хонхойсон шарилжин дотор сууж үс гэзгээ янзлах зуур царай нь улайсхийн инээмсэглэж, 

	— Ингэдэг л юм даа... За яах вэ, бурхан тэнгэр намайг өршөөнө биз! гэлээ. 

	Энэ явдал зүүд адил санагдаад би гайхаж, нүдээрээ тал өгөв. Миний сэтгэл хөнгөрч цээжин дотор хоосрох шиг болоод харин миний ухаан санаанд тэнгэрт нисэж яваа алтан хараацай адил үл баригдах ямар нэг баярын үг санаа гялс гялсхийн орж гарав. 

	— Их зовж явахад өчүүхэн жаргал ч их хэрэг гэж хүүхний хэлж байх нь сонстов. 

	Би тэр хүүхний хөхийг харвал газарт унасан өвсний шүүдэр адил нойтон дуслууд тунаж нарны туяанд улайран харагдах нь арьсыг нэвт цус шүүрч байгаа юм шиг харагдав. Түүнийг үзээд миний баярласан нь хайлж, нүдний нулимс гарах шахлаа. Түүний амьд шүүс үргүй алга болох нь гэж би яагаад ч юм мэдэж байв. 

	Татьяна миний өмнө бурууг хүлээх мэт яльгүй гунигтай хэлсэн нь

	— Ондоо яах бил ээ? Заримдаа сэтгэлийн дотор ямар нэг юм харван орж цээж хөндүүр юм шиг болно. Заримдаа хурмын дараа сард буюу халуун өдөр голын хөвөөнд байгаа адил хамаг юмаа дэлгэмээр болдог юм. Тэгээд сүүлд нь ч ичих шиг. Чи битгий ширтээд байгаач! Бага хүүхэд адил юунд нүдээ бүлтийлгэв? гэлээ. 

	Гэтэл, би төөрөлдсөн замдаа энэ хүүхэн бүхнийгээ гээх хүн байна гэж бодохоос түүнээс нүдийг салгаж чадахгүй байлаа. 

	— Сая төрсөн хүүхдийн царай шиг... 

	— Тэнэг харагдаж байна уу?

	— Харин тэнэг юм шиг...

	Татьяна цамцаа товчлоод

	— Удахгүй мөргөлийн хонх дэлдэх боллоо. Явж эх дагинад мөргөхгүй болохгүй. Чи өнөөдөр явах уу? гэхэд би, 

	— Биеийн байцаал бичгээ авмагц явна гэсэнд

	— Хаашаа?

	— Алагир орно. Чи хаашаа явах вэ? гэж би асуув. 

	Татьяна босож банзлаа засахыг үзвэл чийрэг шулуухан хоёр гуя нь цээжин биеэс арай шувтан агаад нэн ч гоолиг харагдав. 

	— Би юу? Харин ээ... Нальчик орох учиртай юм сан, чадах нь уу үгүй юу мэдэхгүй гэлээ. 

	Тэгээд эвлэг чанга гараа над руу сунгаж, 

	— За бас нэг үнсэлцээд салъя даа гэлээ. 

	Нэг гараар намайг тэвэрч нөгөө гараар загалмайлан наманчилж байгаад, 

	— Баяртай найз аа! Зан чанар сайн, хүнд өлзийтэй сайн үг хэлж явдаг чамайг Христос багш өршөөх болтугай! гэхэд нь би

	— Хоёулаа хамт явъя л даа гэсэнд миний тэврээс мултарч

	— Тэр болохгүй, таарахгүй, би зөвшөөрөхгүй. Чи ядахдаа тариачин ард байсан бол ондоо хэрэг. Тийм биш хойно ямар ашиг байна. Ганцхан цагийн дотор амьдралыг хэмжиж болохгүй, олон жил хэрэгтэй гэж бат шулуун хэлж билээ. 

	Тэгээд баяртай гэж инээмсэглэсээр байшинд орж явчхав. Би түлээний тайрдас дээр сууж байхдаа энэ хүүхэн ямар жаргал олдог бол? Би түүнтэй хэзээ нэгэн цагт уулзах бол уу? гэж бодож суув. 

	Мөргөлийн хонх дэлдэж тосгоны хүмүүс хэдийн боссон их чимээ шуугиантай болжээ. 

	Би үүргээ авахаар байшинд ороход эзгүй байлаа. Тэд цөм мөнөөхөн туурганы эвдэрхий завсраар гарч одсон бололтой. 

	Би тамгын газар очиж биеийн байцаалтын бичгээ аваад замын хань хайж талбайд гарав. 

	Оросоос яваа хүмүүс өчигдрийн адил хайсны ёроолд бөөгнөж, зарим нь сууж, зарим нь гуалин түшин зогсох бөгөөд өчигдөр хүнд жанчигдсан пензийн хар хүүгийн нүүр хавдаад үзэшгүй муухай харагдах ба нүдийг нь тойрон хөх няц хавджээ. Онгомол хилэн хантаазтай, эрүүндээ шовх сахалтай туранхай буурал атигар өвгөн шинээр нэмэгджээ. Тэр өвгөн бол махчин шувууны хамар шиг махийсан барзгар улаан хамартай хулгайч маягийн ширүүн харцтай ийм нэгэн байв. 

	Орлов нутгийн улаан зээрд царайт, нөгөө годгонуур хархүү хоёр тэр өвгөнийг өдөж, 

	— Чи бас юу хийж тэнэж явна? гэхэд атигар өвгөн хэнийг ч харалгүй түлэнхий муу данхны бариулыг төмөр утсаар торгоох зуур, 

	— Харин чи юу гэж явна? гэж урдаас нь асууна. 

	— Бид ажил эрж явна. 

	— Бид зарлигийн ёсоор л аж төрж явна гэцгээхэд

	— Хэний зарлиг вэ? гээд

	— Бурхан багшийнх. Мартсан уу? гэхэд нөгөө өвгөн

	— Бурхан тэнгэр та нарыг элс шороогоор цацах вий, та нар дэмий тэнэж бурхан тэнгэрийг хилэгнүүлжээ гэж тоомсоргүй өгүүлэхэд нэг дэлдэн хархүү, 

	— Байз, юу гэнэ ээ? Христос багш шавийн хамт энэ дэлхийгээр тэнээгүй гэж үү? гэхэд атигар өвгөн нүд үзүүрлэн харж

	— Христос гэнэ ээ! Тэнэгүүд! Хэний дунд юу гэж ярьж байгаагаа мэдэж байна уу? Би энэ хасгуудыг дуудлаа шүү! гэж авзаатай хэлэв.

	Би ийм хэрүүл олон удаа үзсэн бөгөөд их л дургүй билээ. 

	Ер нь эндээс явсан нь дээр гэж бодтол Конёв хөлс гоожуулан гүйж ирээд нүд ирмэж, 

	— Нөгөө рязаниас ирсэн Таня хүүхнийг харав уу? Үгүй юу? Ай шуламс чинь шөнө яваад өгсөн шиг байна! Би өчигдөр үдэш айлд жаахан юм балгасан чинь хатуу охь байсан юм уу даа! Шөнө ичсэн баавгай адил таг унтжээ... Таня нөгөө Пензын залуутай хамт явчих шиг боллоо гэхэд нь би

	— Пензын залуу тэр байна гэж заасанд

	— Ээ харла аа! Хүний нүүр амыг ингэж муухай зурсан бурхны хөрөг шиг болгож болдог юм уу?.. гэлээ. 

	Конёвын сэтгэл бас л тогтохгүй бас л ийш тийш харж, 

	— Тэр хоёр хаашаа явчхав аа?

	— Мөргөлд орсон байж болно гэж би хэлэв. 

	— Зөв, зөв! Дүү минь тэр хүүхэн намайг нэг сайн дөнгөсөн шүү! гэлээ. 

	Гэвч өглөөний мөргөл шувтарч сүмийн хонх хангинан гоё гоё хувцастай хасгууд сүмээс гарч тархан явахыг үзвэл Татьяна харагдсангүй. 

	— Явчихжээ гэж Конёв гунигтай өгүүлээд, — Гэвч би түүнтэй хэзээд тааралдана. Санасандаа хүрнэ дээ гэв. 

	Би түүний үгэнд итгэсэнгүй, итгэхийг ч хүссэнгүй билээ. 

	 

	* * *

	 

	Таван жил болсны хойно би Тбилисийн Метех гяндангийн хашаан дотор, намайг ямар хэргийн учир энэ гянданд хийв гэж цөхрөн бодож явлаа. 

	Энэ гяндан гаднаас харахад догшин сүртэй ба дотор нь дандаа хортой алиа шог үгтэй, уйтгартай наргиантай улс дүүрэн ажээ. Тэдгээр хүмүүс сайн дурын ший жүжиг «дарга нарын зөвшөөрөлгүйгээр» тоглож байх шиг боловч хоригдол, хуяг, харгис цагдаагийн ролийг муухан ойлгох тул уг тоглолт муу болдог билээ. 

	Нэг өдөр миний өрөөнд хуяг, цагдаа хоёр орж ирээд намайг нарлуулах гэхэд нь би, 

	— Гадаа нарлахгүй байж болох уу? Миний бие муу байна... гэхэд ширүүн хар сахалтай гоё цагдаа, 

	— Чамайг дураар нь байлга гэж зарлиг ирээгүй... гэлээ. 

	Яндан хөөлөгч адил тас хар царайтай, том хөх нүдтэй хуяг, 

	— Энд хэнийг ч дураар нь байлга гэсэн зарлиг байхгүй, мэдэв үү? гэж орос хэлээр хазгай хэлэв. 

	Би нарлав. 

	Чулуун хашаанд зуухан дотор орсон адил халуун байлаа. Дээш харвал ам дөрвөлжин тоост бор тэнгэр үзэгдэнэ. Хашааны гурван талыг өндөр саарал хэрэм хааж, нэг талд айдас хүрэм асартай том хаалга байна. 

	Хэрмийн гаднаас ширүүн урсгалт Кура гол шуугих чимээ сонсогдож, хотын Азийн хэсгийн Авлабар гэдэг зээлийн газар худалдаачид орилолдон, аль нэгтээ тагтаа шувуу хүд хүд дуугарна. Би нэгэн арьсан бөмбөр дотор орж, бөмбөрийг гаднаас нь олон дохиураар балбаж байх шиг санагдаж байв. 

	Шоронгийн хоёр гуравдугаар давхрын тушаа цонхны төмөр сараалжны цаана харь нутгийн бараан царайтай, буржгар үстэй хоёр хүн шагайж нэг нь шүлсээ хаяж надад хүргэх санаатай оролдох боловч чадахгүй дэмий хүчээ барна. 

	Нөгөө нь, 

	— Нөхөр чи юунд тахиа адил тонгойн явна? Тэргүүнээ дээр өргөж яваач! гэж зэмлэх мэт хашхирна. 

	Нэг хүн жигтэй дуу дуулахыг чагнавал дууны хамаг ая өнгө муур тоглосон ээрүүлийн утас адил орооцолдсон мэт ажгуу. Уйтгартай уртаар татаж, хоолойгоо улам өргөх аялгуу тоост бор тэнгэрт замхрах агаад гэнэт чарлах мэт дуу гарснаа тасраад үргэсэн гөрөөс адил аяархан бархирч байснаа таг болно. Гэтэл сараалжны цаанаас могой шиг дахин дуу гарч халуун агаарт түгнэ. 

	Хэзээ нэгэн цагт сонссон тэр хоолой ямар нэг танил, өрөвдөлтэй дууг миний санаанд оруулж байв. Би цонх цонх харж, сүүдэр даган алхан явтал нэг цонхны цаана уйтгар дарсан, гайхалтай цэнхэр нүдтэй, ширэлдсэн урт хар сахалтай нүүр харагдав. 

	— Энэ хүн Конёв биш байгаа? гэж би амандаа үглэжээ. 

	Тэр хүн нүдээ онийлгон намайг ширтэхийг үзвэл нэг л үзсэн хүн сэтгэлд тун тод бууж ирэв. 

	Эргэн харвал миний хуяг шоронгийн байшингийн үүдний шатан дээр сүүдэрт зүүрмэглэн сууна. Нөгөө хоёр хуяг даам тоглож бас нэг нь хоёр ялтан хөөргөөр ус татаж хөшүүргийг өргөх буулгах айзамд тааруулан, 

	— Машкам-Дашкам, Машкам-Дашкам гэж аялгуулан байхыг харж инээмсэглэн сууна. 

	Би хэрэмд тулан очиж, 

	— Чи Конёв мөн үү? гэсэнд, 

	— Чамд өчиж чадахгүй гэснээ сараалжин торонд нүүрээ улам наалдуулж, — Тийм ээ. Би Конёв байна гэлээ. 

	— Ямар хэргээр орсон бэ?

	— Хуурамч мөнгө үйлдсэн гэж... тэгэхдээ би бол тун ч санамсаргүй, ер энэ хэрэгт хамаагүй гэж хэлж болно. 

	Гэтэл хуяг сэрж, дөнгө адил том түлхүүр харжигнуулан, 

	— Энд битгий зогс... цаашаа яв. Хэрмийн дэргэд зогсож болохгүй гэж нойрмог өгүүлэхэд би, 

	— Ах гуай, хашааны дунд халуун байна гэсэнд

	— Хаана ч халуун гэж хэлээд дахин толгой гудайлгав. 

	Дээрээс Конёв, 

	— Чи хэн бэ? гэж аяархан асуухад нь би, 

	— Рязанийн хүүхэн Татьяныг санаж байна уу? гэсэнд

	— Ээ, харла! гэж гомдсон мэт аяархан дуугараад, — Санахгүй байна! А тийм бид хамт яллагдсан... гэв. 

	— Татьяна хүүхэн үү? Бас мөнгөний хэргээр үү?

	— Тэгэлгүй яах вэ? Гэхдээ бас над шиг санаандгүй орчихсон доо гэв. 

	Би хэрэм дагаж түүний бүгчим сүүдрээр ганц нэг алхалж байхад зоорины цонхоор ялзарсан арьс, исгэлэн талхны үнэр ханхийж, чийг хөгц үнэртэхэд: «Их зовж явахад өчүүхэн төдий жаргах гэдэг их хэрэг» гэж Татьяна хүүхний хэлсэн үг санаанд оров. 

	... Газар дэлхий дээр шинэ тосгон нэмж, ямар нэг шинэ сайхан амьдрал байгуулах гэж хүсэж явсан хүн дээ... 

	Тэр хүүхний царай миний санаанд тод орж түүний хайрыг мөрөөдөгч итгэл төгс хөх дэлэн нь хүртэл нүднээ бууж иртэл дээрээс:

	— Хэргийн гол хүн бол түүний сэтгэлтэй хүн, хар ламын хүү юм. Тэр хүү бол энэ талаар гарамгай хүн... Арван жилээр таслуулсан даа гэх бачим зөөлөн үгс сонстов. 

	— Хүүхнийг яаж тасалсан бэ?

	— Татьяна Васильвнаг уу? Зургаан жилээр, намайг ч мөн тийм. Би маргаашаас Сибирь лүү хүргэгдэх байх... занганд орсон хулгана адил болжээ. Бидний хэргийг Кутаист таслав. Орост бол арай хөнгөн тусах байсан биз. Тэндхийн улс их зэрлэг, догшин бузар муу улс юм аа... 

	— Татьяна хүүхэдтэй болсон уу?

	— Тэгж завхайрч явахад уу? Үгүй болоогүй... Цаад хар ламын хүү ч бас мэнгэр ханиадтай хүн юм чинь... 

	— Хайран хүүхэн... 

	— Хайрнаар яаж барах вэ! Жаахан тэнэг атал сайхан хүүхэн шүү! Тийм хүүхэн ховор гэж болно. Хүнийг өрөвдөнө хайрлана гэж яана. 

	— Хэдийд гэж хэзээ бил ээ?

	— Хэдийд чи түүнийг олж уулзсан бэ?

	— Эх дагинын төрсөн өдрийн сайн өдрийн дараа

	— Тэр өвөл, шашны сайн өдрийн баяр өнгөрснөөс хойно Батумын тэнд олон хүүхэдтэй нэг хөгшин даргатай байхад нь олж уулзсан даа. Цаад хүнийг эхнэр нь хаячихсан юм гэнэ билээ. Тэгээд... 

	Гэтэл миний ард гар бууны гох тасхийх шиг болж цочин харвал миний хуяг тагтай том мөнгөн цаг гаргаж тасхийтэл хаагаад хангинатал эвшээлгэв. 

	— Татьяна мөнгө зоос ихтэй болсон юм гэнэ билээ. Завхайраагүй бол аятай сайхан амьдарч болох байсан биз... Хүнийг хайрласаар байгаад л завхайрсан хүн дээ... 

	Гэтэл хуяг, 

	— Нарлах цаг дууслаа гэлээ. 

	— Чи хэн бэ? Чамайг нэг үзсэн хүн шиг байна, хаана үзсэн бил ээ? гэж Конёв хэлэв. 

	Энэ үгийг дуулаад би ихэд хорсон гомдсон бөгөөд шоронгийн үүдний шатан дээрээс

	— Баяртай нөхөр! Татьянад мэнд хүргээрэй... гэж би хашхирав. 

	— Чи юу гэж бархираад байна? гэж нэг хуяг ууртай өгүүлэв. 

	Шоронгийн бүрэнхий гудамд төмөр хувингаас шинхэг ханхлан хуяг түлхүүр хангинуулах чимээ гарна. Сэтгэлийн дотор төрсөн эмгэнэлээ арилгах гэж би хуягт уурлавч тусыг олсонгүй. Хуяг миний өрөөний үүдийг тайлж, 

	— Арван жил суугаарай гэж хорсолтой хэлэв. 

	Би цонхны ёроолд зогсов. Кура гол омогтой урсах чимээ дуулдах ба эргийн дээгүүр намхан байшин хашаа харагдана. Булигаарын заводын дээвэр дээр ажилчдын жижигхэн дүрс үзэгдэнэ. Харуулын цэрэг саравчит малгайгаа шилэндээ дарж цонхны доогуур нааш цааш алхана. 

	Олон арван орос хүн үргүй, утгагүй үрэгдэж байгаа нь нэн ч гунигтай санагдан, насан турш үл арилах их уйтгар сэтгэл зүрхийг шимшрүүлнэ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

